
ILUARSIISSUT 

Isumaliutissiissut ulloq 23. maj 2019-imik ullulerneqarsimasoq taarserpaa. 

Inassuteqaat allanngortinneqarpoq, taamaalilluni Naalakkersuisunit allannguutissatut 

siunnersuutip akuersissutigineqarnissaa inassutigineqarluni. Ilaatigut siunnersuutip 

UKA2018-imit UPA2019-imut kinguartinneqarneranik pissuteqartumik allannguutissatut 

siunnersuuteqartoqarpoq. 

 

Uunga siunnersuut: Pisortat Pisiortortarneranni Neqerooruteqartitsinermi 

Maalaaruteqartarfik pillugu Inatsisartut inatsisaat nr. xx, xx. xxx 2018-imeersoq. 

Inuussutissarsiornermut Nukissiuuteqarnermullu Naalakkersuisumit saqqummiunneqartoq 

 

pillugu 

 

Inuussutissarsiornermut Aatsitassanullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik ilaasortarai: 

Inatsisartunut ilaasortaq, Henrik Fleischer, Siumut, Siulittaasoq 

Inatsisartunut ilaasortaq, Múte Bourup Egede, Inuit Ataqatigiit, Siulittaasup tullia 

Inatsisartunut ilaasortaq, Hermann Berthelsen, Siumut   

Inatsisartunut ilaasortaq, Peter Olsen, Inuit Ataqatigiit 

Inatsisartunut ilaasortaq, Randi Vestergaard Evaldsen, Demokraatit 

Inatsisartunut ilaasortaq, Tillie Martinussen, Suleqatigiissitsisut 

Inatsisartunut ilaasortaq, Aqqalu Jerimiassen, Atassut 

 

 

Siullermeerinninnerup kingorna ataatsimiititaliap siunnersuut misissorpaa. 

 

 

Siunnersuutip imarisai siunertaalu 

Pisortat Pisiortortarneranni Neqerooruteqartitsinermi Maalaaruteqartarfik pillugu Inatsisartut 

inatsisaattut siunnersuut UPA2015/118-imi Inatsisartut aalajangiiffigisaat tunngavigalugu 

suliarineqarpoq, tassani pisortat pisiortortarnerannut toqqammavissanik qularnaarisussamik 

Inatsisartut inatsisissaattut siunnersuummik Naalakkersuisut saqqummiussaqaqquneqarlutik. 

Inatsisip pitsaasumik sunniuteqarsinnaanissaa qulakkeerniarlugu siunnersuummik 

unioqqutitsineq naammagittaalliuutigineqarsinnaassaaq pineqaatissiissutaasinnaassallunilu, 

taamaammat maalaaruteqartarfimmik pilersitsisoqartussaavoq. 

 

 

Siunnersuutip Inatsisartuni siullermeerneqarnera 

Siullermeerinninnermi siunnersuut taperserneqarpoq. Taamaattorli siunnersuutip matuma 

neqeroortitsisarnermut inatsisitulli suliffeqarfinnut namminersortitanut 

tusarniaassutiginasuarneqarnissaanik kissaateqartoqarpoq. 

 

 

Tusarniaanermut akissutit 

Siunnersuut piffissami 18. december 2017-imiit – 22. januar 2018-imut 

tusarniaassutigineqarsimasoq Naalakkersuisut ilisimatitsissutigaat. Tusarniaanermut akissutit 

tiguneqarsimasut pillugit nassuiaatini nalinginnaasuni nassuiaatiginnittoqarsimavoq.  

 

Siunnersuummik siullermeerinninnermi siunnersuut suliffeqarfinnut namminersortitanut 

tusarniaassutiginasuaqqullugu Naalakkersuisut qinnuigineqarput; tamatumani pineqarlutik 

Asiaq, Nukissiorfiit kiisalu Mittarfeqarfiit. Suliffeqarfinnit tusarniaanermut akissutit 

Naalakkersuisut taakkununnga oqaaseqaataat peqatigalugit isumaliutissiissummut 

ilanngussatut ikkunneqarput. Tusarniaanermut akissutit pingaarnertigut 

neqeroortitsisarnermut inatsimmut, siunnersuutip matuma saqqummiunneqarnerani aamma 

saqqummiunneqartumut tunngassuteqarput. Ataatsimiititaliap Naalakkersuisut 

tusarniaanermut akissutinut oqaaseqaataat tusaatissatut tiguai. 

 

 

Ataatsimiititaliap siunnersuummik suliarinninnera   

Ataatsimiititaliap maluginiarpaa naammagittaalliortup naammagittaalliuutigisaminik 

tamakkiisumik ilaannaasumilluunniit taperserneqarneratigut naammagittaalliornermut 

akitsuutip § 5, imm. 5 malillugu akiliutigisaata utertinneqarsinnaaneranut Naalakkersuisut 

siunnersuummi §5, imm. 7-ikkut erseqqinnerusumik malittarisassiornissamut 

tunngavissinneqartut. Naalakkersuisut tunngavissiissummik taassuminnga sapinngisamik 

piaartumik atuinissaat ataatsimiititaliamit erseqqilluinnartumik naatsorsuutigineqarpoq, 

taamaalillugu naammagittaalliuteqartoq qanoq naammagittaalliuteqarnermut akitsuutip 

utertinneqarnissaanik naatsorsuutiginnissinnaanerminik qularnaatsumik 

paasinnissinnaaqqullugu. Tassunga atatillugu ataatsimiititaliaq tunngaviatigut isumaqarpoq 

naammagittaalliortoq naammagittaalliumminik tamakkiisumik taperserneqarpat 

naammagittaalliornermut akitsuut akilerneqartoq tamarmi utertinneqassasoq.  

 

Siunnersuutip aningaasaqarnikkut kingunissai 

Siunnersuutip piviusunngortinneqarnermini aningaasaqarnikkut kingunissai siunnersuummut 

nassuiaatini nalinginnaasuni allaaserineqarsimapput. Pisortanut aningaasaqarnikkut 

allaffissornikkullu annertuunik kinguneqassanngitsutut nalilerneqartoq tassani allassimavoq, 

tassami siunnersuut malillugu neqeroortitsinermi allaffissornikkut aningaasartuutit 

unammilleqatigiinnerup annertuseriarneratigut taamaalillunilu kiffartuussinerit pisiarineqartut 

akikillinerisigut matussuserneqassammata.   

 

 

 

Ataatsimiititaliap inassuteqaatai  

 

Allannguutissatut siunnersuutip Naalakkersuisunit saqqummiunneqartup 

akuersissutigineqarnissaa ataatsimiititaliamit isumaqatigiittumit inassutigineqarpoq.  

Ataatsimiititaliap taama oqaaseqaateqarluni isumaliutissiissummilu allassimaneratut 

paasinnilluni siunnersuut aappassaaniigassanngortippaa.  

 

 

 
 
 

 
 

 
 

 
 

 
Henrik Fleischer  

Siulittaasoq 

 
 

 
 

 
 

 
 

 
Múte Bourup Egede  

Siulittaasup tullia 

Aqqalu Jerimiassen 

 

 
 
 
 
 
 
 
 
 
 
 
 
 
 
 
 
 

 


